Sgets: Y Coed Nadolig
Sgets i oedolion (neu i bobl ifanc yn eu harddegau) ydy hon, er mwyn rhoi hanes y geni gwyrthiol i blant oedran cynradd. Mae’n bwysig bod y coed  yn siarad yn nhafodiaith naturiol y plant.
Adnoddau: (Mae’n bosib gwneud y sgets gyda 2 goeden, dim ond i chi addasu ychydig ar y geiriau.)
3 cymeriad wedi eu gwisgo fel coed Nadolig. 

Un goeden syml/wael iawn – crys t gwyrdd, trowsus brown, tinsel a thipyn o addurniadau yn hongian oddi ar y crys t.

Mae’n bosib llogi gwisgoedd, gwneud nhw neu eu prynu (amrywiol siopau ar y we).

(Coed 2+3 o’r golwg)

Coeden 1: Helo bawb! Mae’r amser yma o’r flwyddyn yn grêt dydi? Amser i feddwl am angylion a doethion a bugeiliaid a’r babi bach yn cael ei eni yn y stabl. Pa amser ydy o eto?  O ia, Nadolig!  Dych chi’n hoffi fy ngwisg i?  O’n i wedi cael digon ar gerdded o gwmpas fel pawb arall...o’n i eisiau bod dipyn bach yn wahanol. Pan dw i’n mynd i (enw siop leol) mae pawb yn edrych arna i!  Dyna dda...cael dipyn bach o sylw!  A dych chi i gyd yn edrych arna i hefyd...grêt! 

Dw i’n hoffi’r Nadolig. Dw i’n hoffi Quality Street, a Roses, a Thorntons, a Heroes....wel, pob math o siocled i ddweud y gwir. 

Ges i’r addurniadau ‘ma o (enw siop addas i’ch ardal). Dw i’n meddwl mai fi ydi’r goeden Nadolig orau yn (enw’r ardal)!

Coeden 2: (yn cyrraedd tra’n chwythu rhywbeth swnllyd i dynnu sylw pawb. Mae’n bwysig bod y ddwy goeden yn anwybyddu ei gilydd ar y cychwyn).
Helo bawb! Dw i wedi dod yma i ddweud wrthych chi am y Nadolig cyntaf; am yr angylion a’r doethion a’r bugeiliaid a’r babi bach yn cael ei eni yn y stabl. Dych chi’n hoffi fy ngwisg i?  O’n i wedi cael digon ar gerdded o gwmpas fel pawb arall...o’n i eisiau bod dipyn bach yn wahanol. WwwHww – dw i’n hapus iawn hefo’r wisg yma. O....(sylwi ar y goeden arall).

Coeden 1: Ti ddim yn wahanol i bawb arall. Ti yr un peth â fi.

Coeden 2: Na, dydw i ddim yr un peth a chdi! Dw i’n WELL na chdi! Dim ond crys-T sy gen ti, mae gen i (rhestru’r gwahaniaethau).

Coeden 1: (Edrych yn drist)
Coeden 2: Fi ydy’r goeden Nadolig orau yn (enw’ch ardal).
(Coeden 3: Cyrraedd gyda ffanffer go iawn! Anwybyddu’r 2 goeden arall ar y cychwyn.)

Coeden 3: Helo bawb! Dych chi’n edrych yn grêt, ond dim mor dda â fi!  Mae’r amser yma o’r flwyddyn yn grêt dydi?  Dych chi’n hoffi fy ngwisg i?  O’n i wedi cael digon ar gerdded o gwmpas fel pawb arall...o’n i eisiau bod dipyn bach yn wahanol. WwwHww – dw i’n hapus iawn hefo’r wisg yma. O....(sylwi ar y coed eraill).

Be dych chi’n feddwl dych chi’n wneud?

Coeden 1: O’n i wedi gwisgo lan fel coeden i ddweud hanes y Nadolig wrth bawb.

Coeden 2: A fi hefyd.

Coeden 3: O. Dyna o’n i am wneud hefyd.
(Oedi)

 Coeden 1: Dw i ddim isio dweud y stori ddim mwy. (Troi cefn ar bawb).
(Coed 2 a 3 yn edrych ar ei gilydd a gwneud wynebau be wnawn ni?)

Coeden 3: ( I Coeden 1) Wwww, ty’d yn dy flaen. Ty’d i ddeud y stori hefo ni.

(Coeden 1 yn troi i wynebu pawb wedyn troi cefn eto ar ôl gorffen siarad)

Coeden 1: Na, dw i’m digon da. Mae’ch gwisgoedd chi yn well na fy ngwisg i, dw i’n edrych yn wirion.

(Coed 2 a 3 yn gwneud llygaid ar ei gilydd, wedyn sibrwd yng nghlustiau’i gilydd fel petai nhw’n cynllwynio cyn siarad eto. Mae’n bwysig bod Coeden 1 yn y canol a’r ddwy goeden arall naill ochr iddi, mae’n edrych yn well.)

Coeden 3: (Procio Coeden 1 yn ei chefn gyda’i fys) Ti ddim yn gwybod hanes y Nadolig?
(Coeden 1 yn troi i wynebu pawb wedyn troi cefn eto ar ôl gorffen siarad bob tro mae o’n dweud rhywbeth)

Coeden 1: Ydw, mi rydw i.
Coeden 3: Na ti ddim. Ti’m yn gwybod hanes y Nadolig.
Coeden 1: Ydw, mi rydw i. Dw i ddim yn teimlo’n ddigon da i ddweud yr hanes.
Coeden 2: 10 mlynedd yn ôl ym Methlehem roedd na fugeiliaid allan yn y caeau....

Coeden 1: Na, dim 10, dwy fil o flynyddoedd yn ôl...

Coeden 2: Dwy fil o flynyddoedd yn ôl roedd na fugeiliaid allan yn y caeau yn edrych ar ôl eu llewod pan ddaeth.....
Coeden 1: Nid llewod – defaid! DEFAID. Meee meee meeee.
Coeden 2: Dwy fil o flynyddoedd yn ôl roedd na fugeiliaid allan yn y caeau yn edrych ar ôl eu DEFAID pan ddaeth dynion tân a dechrau canu iddyn nhw....

Coeden 1: Na, nid dynion tân...ANGYLION!
Coeden 2: Roedd y bugeiliaid wedi dychryn yn ofnadwy pan welson nhw’r ANGYLION, doedden nhw ddim yn gwybod be i feddwl!

Coeden 3: Roedd yr angylion yn dweud bod Mab Duw wedi ei eni yn (enw eich ardal).

Coeden 1: NA! Nid (enw’r ardal) ond Bethlehem.

Coeden 3: O ia! Bethlehem. Roedd y babi yn bwysig a chyfoethog iawn. Cafodd ei eni yn y castell mwyaf gwych gyda four poster bed a jacuzzi a.......

Coeden 1: Naddo wir.

 (Y tro yma mae Coeden 1 yn anghofio ei bod hi wedi pwdu ac yn anghofio popeth nad yw ei gwisg hi cystal â’r lleill. O hyn allan bydd dim raid iddi droi cefn ar ôl gorffen siarad.)

Paid â siarad lol wirion! Doedd gan y baban Iesu ddim four poster bed!  Cafodd ei eni a’i lapio mewn cadachau, wedyn dyma Mair, ei fam yn ei roi mewn preseb. Preseb ydy’r lle mae’r ffermwr yn rhoi bwyd yr anifeiliaid.
Coeden 3: Pan oedd Iesu’n gorwedd yn y preseb cyrhaeddodd y dynion tân...
Coeden 1: BUGEILIAID!

Coeden 3: Cyrhaeddodd y bugeiliaid, a roedden nhw wrth eu bodd pan welson nhw’r babi. Roedden nhw’n gwybod mai Mab Duw oedd e a dyma nhw’n dweud yr hanes wrth bawb oedden nhw’n weld.

Coeden 2: Daeth Iesu i’r byd i fod yn ffrind i bawb sy’n posh a chyfoethog. Mae’n bwysig iawn eich bod chi’n gwisgo’r dillad mwyaf drud a....

Coeden 1: NADDO WIR! Ti’n siarad nonsens! Mae’r Beibl yn dweud bod Iesu wedi dod i’r byd i bawb, i bob un ohonon ni, gael cyfle i fod yn ffrind iddo. Does dim ots o gwbl be dych chi’n wisgo. Dydi Iesu ddim yn edrych ar ddillad, mae o’n gweld sut bobl ydyn ni tu mewn.
Coeden 3: Dydi o ddim ots am y dillad?
Coeden 1: Na, dim o gwbl.
Coeden 2: Be am y gwisgoedd yma (cyfeirio at y 3 gwisg coeden Nadolig)?
Coeden 1: Mae Iesu’n gweld y person tu mewn. Dyna be sy’n grêt am hanes y Nadolig. Mae Iesu Grist yn anrheg i bawb sydd eisiau credu ynddo fo.
Coeden 3: Cafodd Iesu ei alw’n Imewnani (I mewn a ni).

Coeden 1: NADDO!
Coeden 3: Do, mae’r Beibl yn dweud bod nhw wedi galw Iesu’n Imewnani.
Coeden 1: Im – man – iw – el! Nid Im - mewn – a – ni. Ystyr Immanuel ydy ‘Duw gyda ni’, am bod Iesu gyda ni bob amser, er bod ni ddim yn medru ei weld.
Coeden 2: Mae’r Nadolig yn amser grêt. Dw i’n hoffi popeth amdano, y goleuadau, y coed, yr anrhegion, y canu, y bwyd, a dw i’n hoffi meddwl am Iesu, yr Immanuel hefyd. Gawn ni gau ein llygaid a gweddïo i orffen,

Gweddïwn: Diolch i ti o Dduw am bawb sy’n gwrando. Diolch am gael cwmni pawb heddiw. Helpa bob un ohonon ni i gofio bod Iesu Grist ar gyfer pawb, a bod gwahoddiad i ni i gyd i gredu ynddo. Helpa ni i gyd i fwynhau’r Nadolig a chofio amdanat Ti. Amen

